REZIME RADA

Magistarski rad pod naslovom “Redizajniranje sistema ocjenjivanja performansi u funkciji podizanja nivoa motivacije zaposlenih u organima javne uprave u Bosni i Hercegovini“ kandidatkinje Mirele Ćebić, dipl. oec., urađen je na 219 stranica. U toku istraživanja korišteno 304 bibliografske jedinice, od kojih su dvije trećine sa anglo-saksonskog govornog područja i napisane su od strane vodećih autoriteta iz oblasti koja je predmet istraživanja. Pored uvoda, zaključka, korištene literature i priloga, magistarski rad je petodijelno strukturiran i sadrži  18 slika, 48 grafikona i 42 tabele. 

U radu se polazi od toga da bi jedna od najznačajnijih koristi od provedbe procesa ocjenjivanja performansi u organima javne uprave Bosne i Hercegovine, trebala biti pojačana motivacija i radna posvećenost zaposlenih na poslu. Razmatranje i analiza prirode i intenziteta uticaja sistema ocjenjivanja performansi na nivo motivacije zaposlenih u organima javne uprave u Bosni i Hercegovini posebno je važno zbog uloge koju ocjenjivanje performansi igra u procesu upravljanja ljudskim resursima, te zbog specifičnosti postojećeg sistema ocjenjivanja performansi u organima javne uprave u Bosne i Hercegovine, koji je regulisan Zakonom i pravilnicima o državnoj službi. 

Uvažavajući složenost naučnog problema i predmeta istraživanja u radu je postavljena i potvrđena slijedeća naučna hipoteza: postojeći sistem ocjenjivanja performansi zaposlenih u organima javne uprave Bosne i Hercegovine, zbog neadekvatne strukturiranosti, primarno ima dokumentarnu i adminstrativnu  funkciju, te kao takav ne osigurava podizanje nivoa motivacije zaposlenih u ovim institucijama.

U teorijsko-metodološkom smislu naučni doprinos ovog magistarskog rada ogleda se u sljedećem: 

(1) Koncizno su utvrđene teorijske osnove i specifičnosti sistema ocjenjivanja performansi zaposlenih, pri čemu je akcenat stavljen na ulogu ocjenjivanja radne uspješnosti u cjelokupnom procesu upravljanja ljudskim resursima; 

(2) Utvrđene su teorijske i metodološke pretpostavke primjene različitih metoda i tehnika razvijenih u svrhu ocjenjivanja performansi zaposlenih, te je ukazano na njihov značaj u procesu ocjenjivanja radne uspješnosti; 

(3) Izvršena je detaljna analiza svih segmenata sistema ocjenjivanja performansi zaposlenih, s akcentom na moguće izvore i vrste grešaka koje mogu ograničiti njegove efekte na radnu motivaciju; 

(4) Transferirana su savremena teorijska i praktična znanja o sistemu ocjenjivanja performansi zaposlenih iz svijeta u bosanskohercegovačku teoriju i praksu.

S aplikativnog aspekta doprinos provedenog istraživanja sadržan je u sljedećem: 

(1) Identificirana su obilježja i nedostaci postojećeg sistema ocjenjivanja performansi zaposlenih u organima javne uprave u Bosni i Hercegovini; 

(2) Na reprezentativnom uzorku je izvršeno empirijsko istraživanje, te je ustanovljen nedovoljan pozitivan uticaj provedbe postojećeg sistema ocjenjivanja performansi zaposlenih u organima javne uprave u Bosni i Hercegovini na nivo motivacije zaposlenih u ovim institucijama, što ukazuje na potrebu redizajniranja postojećeg sistema ocjenjivanja performansi; 

(3) Utvrđeno je da se implementacijom postojećeg sistema ocjenjivanja performansi zaposlenih u organima javne uprave u Bosni i Hercegovini primarno ostvaruju dokumentarna i administrativna funkcija, dok ostvarivanje stabilizatorske i razvojne funkcije nije na zadovoljavajućem nivou, što također implicira potrebu za redizajniranjem postojećg sistema ocjenjivanja performansi;  

(4) Učinjeni su napori na polju jačanja svijesti o značaju ocjenjivanja performansi za pojedince, s jedne, i organe javne uprave, s druge strane; te je ukazano na različite reperkusije procesa ocjenjivanja performansi zaposlenih u organima javne uprave na djelotvornost institucije uopšte, a na motivaciju zaposlenih posebno; 

(5) Dat je prijedlog izmjena sistema ocjenjivanja performasi zaposlenih u organima javne uprave Bosne i Hercegovine, što može biti značajan input menadžment sistemima ovih institucija na polju poboljšanja njihove efikasnosti i efektivnosti.

